
Ura da giugs! Quei ei adina puspei bi, ni buc? Mo cheu saveis vus buca semplamein prender neunavon las cartas e dar giugs. Mintgin da vus duei surprender inaga la rolla da scolast! Mo hagies buca tema – negin sto mussar da far quens cumplicai ... ni forsa tuttina?

Vossa incumbensa ei d’instruir ils conscolars da dar giugs magics e da far trics! In da vus ei pia il striun ed ils auters ein ils emprendists da strienar!

Suenter che vus haveis exercitau cun vos conscolars saveis vus naturalmein empruar ils trics a casa cun mumma, bab e fargliuns. Quels vegnan a far ils dètgs egls!
TRIC 1: (Spick 199, fenadur 98)
Gudignau!
Metta 15 zulprins sin meisa. Co els schain ei tuttina. Lu declara las reglas alla persuna che dat il giug cun tei:
“Nus astgein prender naven zulprins in suenter l’auter, inaga ti, lu jeu, lu puspei ti, ed aschia vinavon. Ins astga prender in, dus ni treis zulprins. Tgi che sto prender il davos zulprin, ha spiars.”
Mo ti – che enconuschas il tric matematic – vegns mai a stuer prender il davos zulprin! 
Ti tegns endamen las cefras 13, 9 e 5. Ti stos far adatg ch’ei hagi mintgamai 13, 9 ni 5 zulprins suenter che ti has priu naven in, dus ni treis zulprins. Sche tiu camerat sto prender naven zulprins, cura ch’ei ha aunc 5, gudognas ti en mintga cass!

Creis ti buca che quei funcziuneschi? Lu fai l’emprova!

TRIC 2: (Spick 215, november 99)

Tric cun cartas
Biars trics magics san ins mo far inaga avon il medem publicum. U perquei ch’igl effect mass schiglioc a piarder ni perquei ch’ils giugadurs capessen tuttenina il tric. Mo quei tric buc: quei tric cun cartas sas ti adina puspei far cullas medemas persunas – el ei e resta surprendents!

Ti stos far il suandont:

“Mintga carstgaun ha forzas magicas, el sto mo vegnir instruius endretg”, declaras ti en moda misteriusa. “Tgi vul far l’emprova sco emprendist da strienar? – Hagies curascha, jeu vegn a cumprovar che mintgin da vus ei in talent da strienar!” Dai entamaun in giug da cartas alla persuna che ughegia da far l’emprova e di: “Fai exact quei ch’jeu ditg a ti. Jeu vegnel a sustener tei cun mia forza magica. Suonda mias instrucziuns:

Mischeida bein las cartas.


Dumbra diesch cartas e metta ellas cul tgau engiu sin meisa. Tschellas cartas sas ti metter dalla vart, nus duvrein buca pli ellas.


Patratga vid ina cefra denter 1 e 10. (Sco exempel prendin nus 7.)

Pren las diesch cartas e tegn ellas entamaun sco cura che ti dattas in giug da cartas.

Dumbra las cartas naven dalla carta il pli davostier tochen che ti vegns tier la cefra vid la quala ti has patertgau. Tegn endamen quella carta, mo lai ella, nua ch’ella ei. (En nies exempel ei la siatavla carta il retg da cors.)


Stauscha ensemen las cartas e metta ellas cul tgau engiu sin meisa.


Ina suenter l’autra prendas ti sis cartas dil mantun e mettas ellas sut il mantun en. Mo adatg: Ti stos metter mintga carta dapersei sut il mantun!


Uss dumbras ti la cefra che ti has teniu endamen sco quei che ti has fatg avon: ti prendas ina carta suenter l’autra dil mantun e mettas ella suten. (En nies exempel ston ins far quei cun 7 cartas.)

Ussa mettas ti la carta il pli sisum cul tgau engiu sin meisa. La secunda carta mettas ti sut il mantun, la tiarza vegn puspei sin meisa, la quarta sut il mantun... ed aschia vinavon, tochen che ti has mo aunc ina davosa carta entamaun. Avon che ti volvies ella: Tgei carta has ti teniu endamen? Seconcentrescha sin tia carta... trai flad ruasseivlamein... e mira silla carta...


Igl ei tia carta! Jeu hai bein detg che ti hagies forzas magicas! Quei has ti fatg grondius, emprendist da strienar!

Bravo!”

Ti sas far il tric cun tons emprendists da strienar sco ti vulas, in suenter l’auter ni ensemen. Alla fin vegnan tuts ad haver entamaun la carta ch’els havevan teniu endamen!

TRIC 3: (Spick 199, fenadur 98)

Divinader
Ti drovas in pupi ed in rispli, in migiel, ina persuna ch’ei promta da separticipar – ed igl experiment sa entscheiver: ti muossas che ti eis ina divinadra ni in divinader!

Noda tia predicziun senza che la persuna che gioga cun tei vesi tgei che ti scrivas: x-in diember che sto esser pli pigns che 51. Quei diember subtraheschas ti da 99 e survegnas aschia tiu diember decisiv. Exempel:

Ti has nudau il diember 32. 99 – 32 = 67. Tiu diember decisiv ei pia 67. E quel astgas ti buca emblidar.

Faulda il cedel cun tia predicziun e metta el sut il migiel cul tgau engiu. Ussa dai ti alla persuna che gioga in pupi ed in rispli e declara:

“Ussa tucca ei a ti! Nus fagein in pign quen cun in diember tenor tiu giavisch. Ed jeu sco divinadra/divinader sai gia il resultat. Eis ti promts?

1. Noda il diember tenor tiu giavisch. El sto sesanflar denter 50 e 100.

(La persuna noda per exempel il diember 73.)

2. Addescha in auter diember tier quel, lein dir 67. (Cheu numnas ti adina tiu diember decisiv.)
3. Lai naven l’emprema cefra dil resultat ed addescha ella sco cefra singula. (tier nies exempel: 140 → 40 → 1 + 40 = 41)
4. Quei resultat subtraheschas ti da tiu diember decisiv.
Bien, ussa lein nus mirar sin miu cedel, tgei ch’jeu hai nudau:

32 – e quei ei tiu resultat. Ni buc?” – Constat! Bravo!

